
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

প্রেমচক্র




 রাহু মাথা নেড়ে বললেন —সইবে না, সইবে না। চাঁদ পর্যন্ত আমার হজম হয় না, গিলতে না গিলতে বেরিয়ে যায়। কন্দর্প খেলে পেট ফাঁপবে।

 তমিতা বললে পেট তো আপনার দেখছি না।

 রাহু ধম্কে বললেন— হাঁ, তুই সব জানিস! আধ্যাত্মিক উদর শুনেছিস? আমার তাই।

 জমিতা বললে প্রভু, তবে আমাদের তিনটিকে ভক্ষণ করুন, বেঁচে আর সুখ নেই।

 রাহু একটু বিষণ্ণ হাসি হেসে বললেন হজমের কি আর শক্তি আছে রে। শুধু লঘুপথ্য খেয়ে বেঁচে আছি, হ’ল একটু চাঁদের কুচি, হ’ল বা গরম গরম এক কামড় সুষ্যি আচ্ছা, কাছে আয়, দেখি একটু তোদের গাল চেটে।

 তমিতা বললে —কি যে বলেন!

 তবে এলি কি করতে? যা, এখন পালা, আমার খাবার লগ্ন হ’ল।

 রাহু তাঁর লকলকে গোঁপ দিয়ে খপ্, ক’রে পূর্ণচন্দ্র ধরলেন, তার পর তাতে একটু মাখন মাখিয়ে কামড় দিলেন। চার নম্বর চিত্র দেখ। মেয়েরা সে করুণ দৃশ্য সইতে পারলে না, ছুটে পালাল।

